
L’ temps (climat) tchaindge  (21.1.24)

Po ècmencie, i vos veus tiuâtre en tus ènne boinne èt hèyerouse annèe 

2024, lai saintè, lai paix ; èt aivô ïn pô de valntè, lo réchte dairait 

cheûdre…

Poétchanit, bïn svent an oûe des dgens de tchie nos qu’ se piainjant po 

tot èt po ran ! Tot çoli poéchqu’ an ât pus foûe po des pairôles que po 

des aidgéch’ments (actes). Voites aivô l’ temps (climat) que tchaindge : 

tot l’ monde djâse de déseûtches (catastrophes) mains po s’ bèyie 

boinne couchieinche putôt que po faîre des éffoûs…

È y’ é ènne snainne, èl é faît – 12. An nos ont djâsè de teimpératures 

yaiciâs (glaciales) écchèpchionnâment béches. Poétchaint, dains mon 

djûne aîdge, nos ains t’aivu des huvies bïn pus fraids, èt peus çoli nos 

sannait normâ. İ me svïns qu’ èl é t’aivu faît djainqu’ è – 15, - 20, èt pe 

ran qu’ ènne neût, mains quâsi ènne snainne de temps. Tot dgealait. 

Meinme l’ âve dains les aibreuvous des bétes, èt è les fayait laitchie â 

dvaint l’heus, en l’ âdge laivoù an aivait daivu dédgealè…

İ me svïns âchi qu’ ïn huvie, foûche qu’ èl aivait nadgie, nos aivïns daivu 

allaie moinnaie l’ laicé en lai frutrie (laiterie) aivô lai boye de laicé 

aittaitchie tchu ènne y’vatte (luge)… Ah, les bés l’ huvies de dains l’ 

temps, laivoù qu’ ès sont ? 

En pus, adjd’heû, èl ècmence è poinne de nadgie qu’ an dégaidge dje 

les tchmïns èt qu’ an vengne d’ lai sâ è rbousse-meûté. Ah ! laivoù qu’ 

ès sont les béls huvies de dains l’temps ? An n’les veut pus djmais 

rvoûr, poéche qu’ an n’ sairait voidgeaie c’ que nos eûffre lai naiture…


